
Sidang Jemaah yang dirahmati Allah,
Bertakwalah kepada Allah SWT dengan melaksanakan segala perintah-Nya dan

menjauhi segala larangan-Nya. Khutbah pada hari ini bertajuk “Perpaduan”.

Sidang Jemaah yang dirahmati Allah,

Perpaduan merupakan antara perkara ma’ruf yang dituntut dalam Islam. Sebaliknya,
perpecahan merupakan perkara munkar yang sangat ditegah. Perpaduan dalam
kalangan umat Islam bukanlah sekadar suatu keperluan yang bersifat luaran, tetapi ia
merupakan ikatan persaudaraan atau ukhuwah Islamiyah yang dijalin dengan iman dan

Islam. Jalinan ukhuwah ini sebenarnya ikatan kesetiaan dalam membela dan menjaga
kemuliaan umat Islam. Firman Allah SWT dalam Surah al-Hujurat ayat 10 yang
bermaksud, “Sebenarnya orang-orang yang beriman itu adalah bersaudara, maka
damaikanlah antara dua saudara kamu yang bertelingkah itu. Dan bertakwalah kepada

Allah supaya kamu beroleh rahmat”.

Begitu juga terdapat sebuah hadis yang menggambarkan keutuhan dan kekukuhan
persaudaraan sesama umat Islam yang diriwayatkan oleh Nu’'man bin Basyir bahawa
Rasulullah SAW bersabda:

Mafhumnya: “Perumpamaan golongan yang beriman pada sifat berkasih-sayang, saling
merahmati, dan saling membantu adalah seperti suatu badan. Apabila ada anggota
badan yang sakit, ia menyebabkan keseluruhan tubuh badan tidak dapat tidur dan juga
menjadi demam.” (Hadis riwayat al-Bukhari, Muslim, al-Tirmidzi, al-Nasa'i, dan Imam
Ahmad)

Sidang Jemaah yang dirahmati Allah,

Kepelbagaian bangsa manusia merupakan sunnatullah untuk kebaikan manusia sejagat.
Islam mengiktiraf maruah dan martabat semua manusia supaya mereka bertaaruf atau
saling memelihara hak antara satu sama lain. Negara kita juga merupakan sebuah
negara yang terdiri daripada pelbagai bangsa, agama dan budaya. Perbezaan ini
bukanlah alasan untuk kita berselisih, menghina dan menceroboh pihak lain. Firman
Allah SWT dalam Surah al-An’am ayat 108:

Maksudnya: “Dan janganlah kamu cerca benda-benda yang mereka sembah yang lain
dari Allah, kerana mereka kelak, akan mencerca Allah secara melampaui batas dengan
ketiadaan pengetahuan. Demikianlah Kami memperelokkan pada pandangan tiap-tiap
umat akan amal perbuatan mereka, kemudian kepada Tuhan merekalah tempat kembali

mereka, lalu la menerangkan kepada mereka apa yang mereka telah lakukan.”

Sidang Jemaah yang dirahmati Allah,

Islam juga telah menggariskan panduan tatacara hubungan antara orang Islam dan
bukan Islam dalam membina kehidupan bermasyarakat. Maka Islam menegaskan ciri
kemasyarakatan masyarakat madani iaitu masyarakat yang beradab dan menjunjung
tinggi nilai-nilai kemanusiaan, maju, dan menguasai ilmu pengetahuan dan teknologi
serta berhubungan antara satu sama lain bagi memenuhi segala keperluan hidup dalam

semua aspek.

Rasulullah SAW telah menunjukkan contoh dengan menubuhkan negara yang
dinamakan Madinah. Rasulullah SAW juga telah mewujudkan Piagam Madinah yang
berperanan menghubung saling antara perbezaan-perbezaan yang wujud dalam
masyarakat ketika itu. Rasulullah SAW memulakan asasnya dengan perpaduan umat
Islam dalam kalangan Muhajirin dan Ansar, Arab dan bukan Arab, daripada kalangan
individu yang mendukung akidah negara dengan prinsip beriman kepada Allah dan Hari
Akhirat, serta konsep bertakwa dan adil terhadap semua. Mereka ini dipersaudarakan

dengan ikatan iman dan takwa bagi melaksanakan keadilan kepada seluruh manusia

Sidang Jemaah yang dirahmati Allah,

Perbezaan yang berlaku dalam kalangan kita sememangnya suatu lumrah yang tidak
dapat diketepikan. Kita boleh berbeza dari segi warna kulit, bangsa, fahaman politik, dan
lain-lain lagi. Namun, Islam telah mempersatukan kita atas dasar iman kepada Allah
SWT. Hadapilah setiap perbezaan dengan rasional dan matang. Jangan kerana
ketaksuban kita pada sesuatu perkara menyebabkan kita saling mencaci. Antara kunci
utama menghadapi perbezaan yang wujud ialah dengan sentiasa berlaku adil dan tetap
dengan kebenaran. Kita juga jangan bersikap ekstrem dalam tindakan kerana perbuatan

ini sangat dicela oleh Rasulullah SAW. Kita juga harus berwaspada dalam pada kita

berusaha meninggalkan sifat ekstrem ini, jangan pula kita menjadi lalai dan longgar.
Yang benar tetap benar dan yang salah harus diperbetulkan.

Firman Allah SWT:

Ya Allah! Kurniakanlah kepada kami kesejahteraan, keamanan,
keselamatan serta lindungilah kami daripada bala bencana dan wabak
penyakit berbahaya khususnya Covid-19.

Ya Allah! Jadikanlah kami dan keturunan kami orang-orang yang istigamah
mendirikan solat secara berjemaah. Sesungguhnya hanya kepada-Mu jua
Ya Allah, tempat kami mengadu dan memohon pertolongan.

